
Erindi til Fjárlaganefndar frá sveitarstjórn Breiðdalshrepps.

Um leið og ég þakka fyrir að hafa fengið tækifæri til að kynna nokkur áhersluatriði 
sveitarstjórnar Breiðdalshrepps fyrir nefndinni föstudaginn 24. október sl langar mig 
að fylgja málum eftir með stuttri samantekt af þeim áhersluatriðum sem ég sem 
oddviti Breiðdalshrepps lagði fram á fundinum sem var í gegnum fjarfundabúnað.

Í stað þess að leggja fram óskalista tók ég út þrjú mál, sem skipta lítið sveitarfélag 
miklu máli og vænti ég jákvæðra undirtekta eins og kostur er.
Um er að ræða eftirfarandi mál:

Breiðdalssetur
Breiðdalssetur hefur náð að festa sig í sessi sem menningar- og fræðasetur. 
Starfsmenn Breiðdalssetur eru allir háskólamenntaðir, á sviði jarðvísinda og 
þjóðfræða. Sem dæmi um nýleg verkefni er samstarf Vegagerðarinnar og 
Breiðdalsseturs í söfnun jarðfræðisýna úr Norðfjarðargöngum. Helsta ógn setursins 
er óvissa um fjármögnun þess til lengri tíma. Mikilvægt er að tryggja framtíðar 
fjármögnun setursins og að okkar mati ætti að færa út kvíarnar, t.d. væri tilvalið að 
nýta þá aðstöðu og reynslu sem fengist hefur til að auka jarðfræðirannsóknir og 
tengja þær háskólasamfélaginu enn betur, með fastráðnum starfsmönnum.
Þarf að tryggja áframhaldandi fjárveitingar og að auka framlög við sóknaráætlunina 
og í NA samningi. Ítarefni um Breiðdalssetur kemur aftan við eiginlegt erindi til 
nefndarinnar.

Breiðdalsvíkurhöfn
Umsvif um Breiðdalsvíkurhöfn hafa tekið stakkaskiptum síðustu ár. Frá því að staðan 
var þannig að við höfnina var varla landað afla í það að á síðasta fiskveiðiári var 
ríflega 2500 tonnum landað við Breiðdalsvíkurhöfn. Sveitarstjórn réðst í 
endurbætur á aðstöðu fyrir smærri báta fyrir fjórum árum, sem er grunnur þess að 
löndun hefur aukist svona mikið á undanförnum árum.

Um var að ræða framkvæmdir sem Breiðdalshreppur réðst í en var ekki á 
hafnaáætlun o.þ.a.l. ekki inn á fjárlögum og það hefur ekki gengið að koma 
verkefninu þar inn svona eftir á. Heildarframkvæmdakostnaður við þessa framkvæmd 
var rúml. 18 mkr. Hlutur Breiðdalshrepps í þessari framkvæmd skv. þágildandi 
rewglum hefði átt að vera 30 % en hlutur ríkisins 70 % eða 12,6 milljónir. Ljóst er 
að þetta verk, svo nauðsynlegt sem það var, hefur íþyngt fjárhag sveitarfélagsins 
undanfarin ár og er leitað eftir stuðningi við að klára þetta erfiða mál. Erindið hefur



einnig verið sent til Umhverfis- og samgöngunefndar, en ný hreppsnefnd telur að 
sveitarfélagið þurfi nauðsynlega að fá áheyrn vegna þessa erfiða máls.

Opinberir starfsmenn

Eitt af markmiðum SSA er að fjölga opinberum störfum og verkefnum á Austurlandi, 
en þeim hefur farið mjög fækkandi síðustu ár. Breiðdalsvík er hér gott dæmi, enda 
finnast varla lengur opinber störf í byggðarlaginu. Árið 1985 voru hér 12 opinber störf 
en nú er hér ekkert opinbert starf, eftir að hjúkrunarfræðingur sem hér var um árabil 
flutti til Egilsstaða.
Hér er því ekki hjúkrunarfræðingur lengur staðan var flutt til Djúpavogs sem er í 65 
km fjarlægð, en þar hefur læknir okkar einnig aðsetur. brott.
Í Breiðdalshreppi er meðalaldur íbúa hærri en í flestum öðrum byggðarlögum og 
hér er margt gamalt fólk, sem þarf stöðugt meiri aðhlynningu. 20 % íbúa eru á 
ellilífeyrisaldri sem er með því hæsta á landinu, í Reykjavík er þessi tala 9,4 % svo 
dæmi sé tekið. Við teljum það mikla afturför og óásættanlegt að skerða þá góðu 
þjónustu, sem hér var veitt. Leitað er tryggja þjónustu hjúkrunarfræðings sem 
búsettur yrði á Breiðdalsvík.

Hér læt ég staðar numið, því eins og ég sagði ætla ég ekki að senda nefndinni 
óskalista, heldur áhersluatriði, sem skipta framtíð lítils byggðarlags, sem hefur lent í 
verulegu andstreymi á undanförnum árum afar miklu.

Með ósk um jákvæðar undirtektir

f.h. sveitarstjórnar Breiðdalshrepps

Hákon Hansson 
oddviti

Á næstu síðu er ítarefni um Breiðdalssetur



Breiðdalssetur, starfrækt í gamla kaupfélaginu á Breiðdalsvík

Breiðdalssetur byggir á þremur meginstoðum:

Jarðfræði, byggð á arfleifð og rannsóknum breska jarðfræðingsins dr. George P.L. 
Walkers, sem var heimsfrægur vísindamaður, rannsakaði og skráði jarðfræði 
Austurlands og flestar rannsóknir Walkers eru varðveittar í Breiðdalssetri, sem er 
mikill fjársjóður. Byggja á upp miðstöð rannsókna og fræðimennsku í jarðfræði 
Austurlands og Íslands alls og verða rannsóknir Walkers það í öndvegi.

Gögn Walkers eru ómetanlegar heimildir og frumgögn um rannsóknir hans á hinum 
Austfirska jarðlagastafla, svo sem minnisbækur, skýrslur, teikningar, myndir, kort og 
margt fleira.

Málvísindi sem byggja á merkum rannsóknum Breiðdælingsins dr. Stefáns 
Einarssonar sem var um áratuga skeið prófessor í málvísindum og hljóðfræði við 
John Hopkins háskólann í Baltimore. Doktorsritgerð Stefáns fjallar um hljóðfræði í 
íslensku máli og var skrifuð á þýsku. Stefán var einnig alla tíð mjög ötull við 
örnefnaskráningu á Austurlandi.
Í minningargrein um Stefán sagði Vilhjálmur Þ. Gíslason fv. útvarpsstjóri er hann lýsti 
Stefáni: „Dr. Stefán Einarsson var tvennt um ævina, og hvorttveggja af lífi og sál og 
með heiðri og sóma. Hann var austfirskur sveitamaður og amerískur prófessor. Hann 
vann rannsóknir sínar og stundaði háskólakennslu sína vandlega á amerískan nýtísku 
máta, en í honum var einnig mikið af safnara og grúskara á gamla og góða austfirska 
vísu."

Í þriðja lagi byggir setrið á fróðleik um sögu gamla kaupfélagsins, sem er elsta hús á 
Breiðdalsvík, þorpsins og byggðarlagsins alls.

Stefnt er að því að byggja upp aðstöðu og taka á móti erlendum og innlendum 
háskólanemum í greinum sem tengjast starfseminni, og hafa nú þegar margir 
erlendir háskólastúdentar og meistaranemar bæði breskir og bandarískir dvalið í 
setrinu við rannsóknir og nám.

Það stendur starfseminni fyrir þrifum að ekki skuli hafa tekist að tryggja fjármögnun 
starfseminnar til lengri tíma, en auk þess sem að fram er talið haf vísindamenn 
Breiðdalsseturs tekið þátt í margs kyns verkefnum, svo dæmi séu nefnd var annar 
jarðfræðingur setursins við rannsóknir við Holuhraun, í upphafi gosins og svo hefur 
Breiðdalssetur annast sýnatökur í Norðfjarðargöngum, í umboði Vegagerðarinnar.

Samantekt unnin af Hákoni Hanssyni


